
Гуманистік теориялар

Оқытуға қатысты қолданылатын гуманистік теориялардың көбі конструктивистік сипатта 
және танымдық, аффективтік процестерге ерекше көңіл бөледі. Олар адамдар таңдау жасап, өз 
өмірлерін басқара алады деген пікірге сүйене отырып, адамдардың мүмкіндіктері мен әлеуетін 
зерттейді. Гуманистік теоретиктер нақты бір болжамдар да жасайды. Олардың бірі бойынша, 
адамдарды түсіну үшін біз олардың мінез-құлқын, ойларын және сезімдерін зерттеуіміз керек. 
Екінші болжам бойынша, адамның таңдауы, шығармашылығы зерттеуге тұрарлық маңызды 
салалар. Адамдарды түсіну үшін зерттеушілер жануарларды емес, керісінше, психологиялық 
тұрғыдан әрекет етіп, шығармашылыққа ұмтылатын және өз мүмкіндіктері мен әлеуетін 
арттыруға талпынатын адамдарды зерттеуі қажет. Негізгі қажеттілікке қол жеткізу үшін 
мотивация аса маңызды, алайда, адам өзінің әлеуетін арттыруға талпынған кезде таңдауға 
көбірек қол жеткізе алады. Бұл саланың белгілі өкілдеріне Абрахам Маслоу мен Карл Роджерсті 
жатқызуға болады.

Роджерс және білім беру

Роджерс өзінің «Оқу еркіндігі» деп аталатын кітабында білім беру жайлы сөз қозғайды. 
Маңызды, эмпирикаға негізделген оқыту барлық адамға тән, ол адамның өзінің араласуымен, 
өзін өзі бағалауымен орын алады. Маңызды оқыту мен мән-мағынасыз оқыту бір-біріне 
қайшы келеді, осыдан барып оқушылардың оқуға құштарлығы жоғалады. Оқыту басқалардың 
ұсынысымен орын алады, ол оқушыларға әсер етпейді және оқушылар оларды өздерінің 
қажеттіліктері тұрғысынан бағаламайды.

Оқушылар мән-мағыналы оқыту оларды адами тұрғыдан дамытады деп есептейді. Оқыту 
оқушылардың сабаққа белсенді қатысуын, өздік сынды және өздік бағалауды, сонымен қатар, 
оқытудың маңызды екендігіне сенуді талап етеді. Роджерс басқаларға үйретуге болатын 
білімнің құны төмен деп есептейді. Құр білім берудің орнына, мұғалімдер мағыналы оқытуға 
бағытталған орта қалыптастырып, оқушылардың мақсаттарын анықтауға көмектесетін 
қызмет атқарулары қажет. Роджерс еркіндік тәсілдері ретінде ізденісті көптеп қолдануды, 
симуляцияны және өзіндік бағалауды атайды. Гуманистік қағидалар сабақ үйретуге жақсы 
сай келеді. Білім беру мақсаты мен тәжірибе кезінде қолдануға болатын маңызды қағидалар 
ретінде мыналарды атауға болады:

• Оқушылармен позитив қатынаста болу;
• Оқушыларды кейбір әрекеттерінен айыру;
• Оқушыларға таңдау мен мүмкіндіктер беру арқылы олардың тұлғалық дамуына үлес 

қосу;
• Ресурстар ұсынып, ынталандыру арқылы оқытуды жеңілдету.

Роджерстің теориясы психотерапиялық жағдайларда кеңінен қолданылып келді. Адам-
дардың қиындықтан бас тартпай, әлеуетін арттыруға талпынуына көмектесу мотивация мен 
оқыту үшін аса маңызды. Мотивация мен оқыту бір-біріне әсер ететін алдыңғы дәрістерде 
айтқанбыз. Бұл дәрісте Жетістік мотивациясына тоқтала кетуді жөн көрдік. 

Жетістік мотивациясы деп талпынысты қажет ететін әрекеттер кезінде біліктілігін көр-
сете білуді айтамыз. Мюррей 1938 жылы тұлғалық дамуға ықпал ететін физиологиялық 

және психологиялық қажеттіктермен қоса жетістік мотивінің де болатынын атап көрсетеді.
Жетістік мотивациясы теориясының білім беру мен оқытуда атқаратын рөлі зор. Академиялық 
тапсырманы өте күрделі деп санаған жағдайда, оқушылар оны орындауға талпынбауы немесе 
тастап кетуі мүмкін, себебі, олардың жетістікке деген сенімі төмен де, сәтсіздікке деген 
қорқынышы басым. Сәтсіздікке деген қорқынышты азайтып, жетістікке деген сенімді арттыру 
мотивацияға оң әсер етеді. Оған оқушылардың оқуға деген позитивті үміттерін арттырып, 
тапсырмаларды оқушылар аса қиналмастан орындай алатындай етіп құрастыру арқылы қол 
жеткізуге болады. Аса жеңіл тапсырманың да пайдасы шамалы: материалдың қиын еместігін 
сезген оқушылар одан тез жалығып кетуі мүмкін.

Бастауыш сынып мұғалімдері көптеген оқушылардың көбейту есептерінде қиналатынын 
біледі. Олар уақыттарының көбін фактілерді жаттап, жаңа концептілерді (мысалы, бөлу) 
бекітуге қажетті тәсілдерді қолдануға жұмсауы мүмкін. Еш қорқыныш туғызбайтын орта құру 
арқылы бұл тапсырмаларды орындау жетістікке деген сенім қалыптастырып, сәтсіздікке деген 
қорқынышты азайтады. Көбейту тәсілін жақсы білетін, бөлу тәсілдерін тез игеріп алған және 
көбейту мен бөлу арасындағы байланысты түсінетін оқушылар үшін оларды қайта қарап, уақыт 
кетірудің қажеті жоқ. Керісінше, оларға қысқаша шолу жасап, бұрынғыдан сәл күрделірек 
дағдыларды үйретуге болады. Бұл, өз кезегінде оларда жетістік мотивациясының пайда 
болуына әсер етеді.

Университет оқытушылары студенттеріне курстық жұмыстар немесе зерттеу жобаларын 
берердің алдында олардың жазу дағдылары мен ғылыми білімі жайлы хабардар болулары керек. 
Оқушылардың білім алу тарихына қатысты факторлар (мысалы, олар оқыған мектеп, бұрынғы 
сабақ берген мұғалімдерінің оқыту әдістері) студенттердің мұндай күрделі тапсырмаларды 
орындауға деген сеніміне әсер етеді. Оқытушылар сабақ кезінде де зерттеу және жобалық 
жұмыстардың үлгілерін көрсете алады. Басында, студенттер қысқаша эсселер жазып, түрлі 
зерттеу жобаларына сыни көзқарастарын білдіре алады. Сосын, оқытушылар олардың жазба 
жұмыстарына қатысты өз пікірлерін айта алады. Семестрдің орта шеніне қарай, тапсырмалар 
да күрделене түседі. Мұндай тәсіл студенттердің жетістікке деген сенімін қалыптастырып, 
сәтсіздікке деген қорқынышын азайтады, жетістік мотивациясын арттырып, алдарына күрделі 
мақсаттар қоюына түрткі болады.

Бұл үлгі жетістік мотивациясы жоғары оқушылар орташа қиындықтағы тапсырмаларды 
таңдап алатынын көрсетіп отыр. Басқаша айтсақ, олар таңдайтын тапсырмалар орындауға 
боларлықтай және орындап болған соң оқушыларда қанағаттанушылық сезімін тудыратындай 
болуы керек. Олар орындау мүмкін емес қиын тасырмалардан және жетістікке жетуге 
болғанымен, өздеріне көп ұнай бермейтін жеңіл тапсырмалардан да бас тартады. Жетістік 
мотивациясы төмен оқушылар әдетте не жеңіл, не қиын тапсырмалардың бірін таңдайды. Жеңіл 
тапсырмалар жағдайында, оқушылар жетістікке жету үшін аса көп талпыныс жасап жатпайды. 
Күрделі тапсырмаларды орындау мүмкін емес көрінгенімен, төмен баға алған жағдайда 
оқушылардың өзінше сылтауы болады, яғни олар тапсырма аса күрделі болғандықтан, 
шамам жетпеді деген сылтауды алға тарта алады. Бұл сылтау оқушылардың қатты талпыныс 
жасамауына түрткі болады, өйткені, талпынғанмен, «жетістікке жету мүмкін емес».

Отбасының ықпалы

Жетістік мотивациясы балалардың отбасындағы жағдайлармен тікелей байланысты 
деген пікір шындыққа жанасады. Ертеректегі бір зерттеулер ата-аналардың балаларымен 
арадағы қарым-қатынастарын зерттеген еді. Балаларға тапсырма беріледі, ал ата-аналары 
өздеріне ыңғайлы жолдар арқылы олармен қарым-қатынасқа енеді. Жетістік мотивациясы 
жоғары ұлдардың ата-аналары олармен көбірек сөйлесіп, мақтап немесе жазалап отырумен 
қатар, оларға көп үміт артса, жетістік мотивациясы төмен балалардың ата-аналарында ондай 
әрекет азырақ байқалған. Бұл зерттеулер баланың еркін болғанын қалайтын ата-аналармен 
салыстырғанда, баласының жақсы оқуын талап ететін ата-аналар жетістік мотивациясына 
көбірек әсер ететінін анықтаған. Алайда басқа зерттеулер, отбасылық ықпалдың автоматты 
түрде іске аспайтынын көрсетіп отыр. Мысалы, Стипек пен Райан (1997) жағдайы жақсы 

отбасынан шыққан балаларға қарағанда жағдайы төмен отбасынан шыққан балалар танымдық 
тестілерде төмен балл көрсеткенімен, зерттеушілер мотивациялық мәселеге келгенде екі 
топтың арасынан ешқандай айырмашылықты байқамады. Ата-аналар балалардың оқуына аз 
араласқан жағдайда балалардың жетістік мотивациясы жоғары болмайды. Ата-аналарымен 
араларында жақын байланыс жоқ балалар перфекционизмді дамытуға құлықты болады.

Отбасы балалардың мотивациясына әсер еткенімен, баланың жетістікке жетуіне тікелей 
әсер ететін ата-ананың әрекетін анықтау оңай емес, өйткені, ата-аналар балаларымен 
бірлесіп көптеген әрекеттер атқарады. Дәлірек айтсақ, ата-ананың қай әрекеті басқаларына 
қарағанда маңызды екенін анықтау қиын. Олай болса, ата-аналар балаларын жақсы әрекет 
етуге ынталандырып, оларға үлкен үміт артуы, қажет болған жағдайда мақтап немесе жазалап 
отыруы, позитив аффект (жылулық) көрсетуі және олардың еркін болуына мүмкіндік беруі 
қажет. Бұл әрекеттерді баланың өмірінде маңызды орын алатын мұғалімдер сияқты басқа да 
адамдардан байқауға болатындықтан, отбасының нақты ықпалын анықтау оңай емес. Тағы бір 
көзқарас бойынша, ата-аналар балаларына ықпал ететіні сияқты, балалар да ата-аналарына 
әсер ете алады. Ата-аналар балалардың әлеуетін ынталандыру арқылы олардың жетістік 
әрекетін дамытуына көмектеседі. Мысалы, балалар достарымен араласу арқылы еркіндік 
сезімін дамыта алады, оған сосын ата-аналары қолдау көрсетеді.

Өз-өзін құрметтеу теориясы

Аткинсонның теориясы бойынша, жетістік әрекеті жетістікке деген сенім мен сәтсіздікке 
қатысты қорқыныш арасындағы эмоциялық қайшылық нәтижесінде пайда болады. Жалпы 
алғанда, бұл пікір көңілге қонады. Жаңа жұмысқа орналасу мен ауыр курсқа бару жайлы ойлау 
жетістіктің болатыны мен қолынан келмеуі мүмкін деген қорқыныш аралас сезім туғызады.

Өзін құрметтеу теориясы эмоциялар мен танымдарды біріктіре отырып, бұл идеяны ары 
қарай жетілдіреді. Бұл теорияға сүйенсек, жетістікті бағалау керек, ал сәтсіздік жайлы немесе 
біреудің жолы болмады деген ойға жол беруге болмайды, өйткені ол адамның мүмкіндігінің 
төмен екендігін білдіреді. Адамдар өздерінің мүмкіндігін жоғары етіп көрсеткісі келгенімен, 
орын алған сәтсіздік балада өзінің қажет еместігі жайлы сезім туғызады. Өзіне деген құрмет 
сезімін сақтап қалу үшін, адамдар өздерінің мүмкіндігіне сеніп, оны басқаларға көрсете білуі 
тиіс.

Сәтсіздікті болдырмаудың бір жолы ретінде жетістікке алып келетін мақсаттардың жеңі-
лірегін таңдап алуды айтуға болады. Тағы бір жолы ретінде басқалардан көшіріп алуды айта 
аламыз. Келесі бір тәсіл ретінде негативті жағдайдан алыс жүруді айтуға болады. Пәнді тапсыра 
алмаймын деп ойлайтын бала оны оқымай қоюы мүмкін, ал бірнеше пәннен төмен баға алып 
қалғандар мектептен шығып кетуі мүмкін. Ең қызығы, балалар сәтсіздікті әдейі таңдап алу 
арқылы өздерінің мүмкіндігінің төмен екендігі жайлы ойдан арыла алады. Ал орындалуы қиын 
мақсатты таңдап алу сәтсіздіктің ықтималдығын арттырады. Жоғары талап қоя білген дұрыс, 
ал мақсатына жете алмау адамның мүмкіндігі төмен дегенді білдіре бермейді. Тағы бір тәсіл 
ретінде сәтсіздік үшін жасалған талпыныстың аз болуын алға тартуды айта аламыз. Айталық, 
оқуға көп көңіл бөлетіндей мүмкіндік болған жағдайда бала жақсы нәтиже көрсетер еді. Кэй, 
мысалы, жұмыс жасай жүріп оқуға дайындалатындықтан, оған көп уақытын жұмсай алмайды. 
Олай болса, емтиханнан құлап қалғаны үшін оны кінәлай алмаймыз.

Зерттеушілердің айтуынша, шектен тыс талпыну да қауіпті. Жетістікке бастайтын жоғары 
талпыныс баланың мүмкіндігі жайлы жақсы пікір қалыптастырса, сәтсіздікке алып келетін 
жоғары талпыныс адамның мүмкіндігінің төмен екендігін білдіреді. Талпыныстың төмен болуы 
да қауіпті. Себебі мұндай кезде мұғалім талпыну қажет екенін қайта-қайта айта берумен қатар, 
талпыныс жасамайтын балаларды сынап отырады. Басқаша айтсақ, талпыныс – «екі жүзді 
қылышпен» бірдей. Сылтаулар оқушылардың мүмкіндіктері жайлы сенімдерін сақтап қалуға 
көмектеседі. Мысалы, «Көп оқуға мүмкіндігім болған жағдайда бұдан да жақсы баға алар едім», 
«Мен оқуға көп уақыт жұмсамадым» (шындығында оқушы өте қатты дайындалған), «Жолым 
болмады, мен емтиханға мүлдем қатысы жоқ материалды оқыппын».

Өзіндік құрмет теориясы адамның мүмкіндігі жайлы пікірін мотивацияға әсер ететін негізгі 
фактор деп есептейді. Зерттеулер көрсетіп отырғандай, субъективті қабілет оқушылардың 
мотивациясына және жетістігіне деген позитив көзқарасты білдіреді. Алайда бұл көзқарас 
батыс қоғамында ғана кеңінен таралған сияқты. Мәдениаралық зерттеулер АҚШ оқушыларына 
қарағанда, Қытай және жапон оқушылары арасында талпынысты жетістікке бастайтын негізгі 
фактор ретінде қабылдау көбірек байқалатынын көрсетіп отыр (Schunk et al., 2014).

Өзіндік құрмет теориясына байланысты тағы бір кемшілік, бұл теория бойынша, субъективті 
қабілет мотивацияға әсер ететін көптеген факторлардың тек бірі ғана. Өзіне деген құрметті 
болжай білу оқушының даму деңгейіне байланысты. Жасы кіші оқушыларға қарағанда, 
ересектері субъективті қабілетті жетістікке әсер ететін маңызды фактор деп қабылдайды. 
Жас балалар талпыныс пен қабілетті нақты айырып біле алмайды. Олар 8 жас шамасында 
концептілерді ажырата бастайды және олардың әрекеттері қабілетін білдіре бермейді 
дегенді түсіне бастайды. Жастары өсе келе, оқушылар қабілетті талпыныстан жоғары қоя 
бастайды. Мұғалімдер оқушылардың көп оқуын талап етіп, ал оқушылар көп оқу қабілеттің 
төмендігін білдіреді деген оймен талпыныс жасаудан бас тартқан жағдайда, мұғалім мен 
оқушының мақсаттары қайшы келеді. Осыған байланысты, жетістікке қабілет, талпыныс және 
басқа да факторлардың (мысалы, жақсы әдіс) көмегімен жетуге болады деген жан-жақты 
ойластырылған концепцияға қол жеткізуге болады. Мұндай шектеулерге қарамастан, өздік 
құрмет теориясы қабілет пен оның жағымсыз салдарларына қатысты жалпы көзқарастардың 
барлығын қамтиды.

Тапсырма және эгоның қамтылуы

Жетістік мотивациясы теориясы жалпы жетістік теориясынан бас тартып, нақты, тапсыр-
маға арналған сенімдерді зерттей бастады. Тапсырманың қамтылуы оқытуды мақсат ретінде 
қарастырады. Тапсырманы орындауы қажет оқушылар мәселені шешу, теңдеуді табу, кітап 
жайлы шолу жазу сияқты тапсырманың шарттарына ден қояды. Оқытуды мақсат ретінде 
бағалайды. Эгоның қамтылуы, керісінше, жеке тұлғаның өзіне ерекше көңіл бөлуі. Эгоға ерекше 
көңіл бөлетін оқушылар өздерінің білімсіз көрінгендерін қаламайды. Олар үшін оқу – мақсат 
емес, керісінше, өзінің мүмкіндігінің жоғары екендігін көрсету жолы.

Тапсырма мен эгоның қамтылуы қабілет пен талпыныс жайлы түрлі сенімдерді білдіреді. 
Өзін бәрінен жоғары қоятын оқушылар қабілетті мүмкіндікпен бірдей деп ойлайды. Қабілет – 
басқалармен (нормалар) салыстыру арқылы бағаланатын салыстырмалы түрде тұрақты шама. 
Талпыныс рөлі шектеулі. Оның әрекетті арттыра білу мүмкіндігі қабілет шегіне байланысты. 
Басқалар қандай да бір жетістікке жету үшін белгілі бір оқушыдан көбірек талпыныс жасаса 
немесе талпыныс осындай деңгейде ғана болған жағдайда нәтижесі төмен болса, біраз 
талпыныс жасау нәтижесінде қол жеткізген жетістікті жоғары қабілет деп айтуға болады. 
Тапсырманы орындауға қамтылған оқушылар қабілетті оқу деп қабылдайтындықтан, көбірек 
талпыныс қабілетті арттыруы мүмкін. Жетістікке жету үшін көбірек талаптанатын оқушылар 
өздеріне сенімдірек болады, өйткені, олардың мақсаты оқу және ол қабілеттің жоғары екендігін 
білдіреді. Бұрынғы әрекетімен салыстырғанда қазіргі әрекеті жемістірек деп есептеген 
жағдайда оқушыларда біліктілік сезімі пайда болады.

Эго мен тапсырманы орындауға қатысуды тұрақты қасиеттер деуге болмайды, өйткені, 
контекстуалдық ерекшеліктер оларға әсер етуі мүмкін. (Бәсекелестік эгоға ерекше көңіл 
бөлуге алып келеді, ал бұл өз кезегінде оқушының қабілеттерін басқалармен салыстыра 
отырып, өз бетімен бағалауына әсер етеді. Оқушылар әдетте мұғалімнің оларға бөлетін назары, 
артықшылықтар және баға үшін бір-бірімен бәсекеге түседі. Бастауыш және орта мектеп 
оқушыларын оқу мен математика пәндері кезінде қабілеттеріне қарай топқа бөліп оқытады. 
Осылайша, үлгерімі төмен оқушылар анықталады. Ойланбастан айтылған мұғалімнің ескертпесі 
(мысалы, «Марат, тапсырманы аяқта, сенен басқасының бәрі бітіріп қойды») мен сабақты 
үйрету әдісі (мысалы, «Бұл өте ауыр сабақ. Көбің бұны оқу кезінде қиналатының анық») де 
оқушы эгосының іске қосылуына түрткі болуы мүмкін. Оқушының тапсырманы орындау 
мүмкіндігін оқытудың кейбір шарттарына сүйене отырып арттыруға болады. Оқушылар 

жетістіктерін басқалармен емес, өздерінің бұрынғы жетістіктерімен салыстыра отырып 
бағалайды. Тапсырманы орындауды сондай-ақ, кооперативті оқыту арқылы да арттыруға 
болады. Мысалы, Еймс (1984) оқушылардың нәтиженің детерминанты ретінде бәсекелестік 
жағдайында қабілетке, ал бәсекелестік болмаған (яғни кооперативті, жеке оқу) жағдайда 
талпынысқа ерекше көңіл бөлетінін анықтады.

Атрибуция дегеніміз нәтиженің субъективті себебі. Атрибуция теориясы адамдар өздерінің 
және басқалардың әрекеттерінің себебін қалай қабылдайтынын түсіндіріп береді. Бұл теория 
мотивацияны зерттеуде кеңінен қолданылып келді. Теорияға сүйенсек, атрибуция қалып-
тастыру үшін адамдар ақпарат іздейді. Себепті анықтау процесі ережелерге сүйенеді, осыған 
байланысты, атрибуциялық зерттеулердің көбі бұл ережелердің қалай қолданылатынын 
зерттеп көрді. Атрибуциялар мотивациялық көзқарастарға, эмоцияларға және мінез-құлық 
пен әрекетке әсер етеді. Жетістік мәселесіне қатысты атрибуциялар жайлы айтпас бұрын, оған 
қатысты бірқатар материалдарды қарастыратын боламыз. Роттердің бақылау локусы мен 
Хайдердің әрекетті талдаудың аңғал тәсілдері атрибуциялық концептілерді қамтиды.

Бақылау локусы

Адамдар өмірлерінің маңызды аспектілерін бақылауда ұстағысы келеді деген пікір көптеген 
танымдық мотивациялық теориялардың негізгі қағидасы. Бұл қағиданы жауап нәтижеге қол 
жеткізуге әсер ете ме деген мәселемен айналысатын бақылау локусының да негізгі идеясы 
деуге болады (Rotter, 1966). Кейбір адамдар нәтиже олардың қалай әрекет ететініне байланысты 
емес (сырттай бақылау локусы) деп санаса, кейбірі, нәтижелер олардың әрекетімен тікелей 
байланысты (іштей бақылау локусы) деп ойлайды. Тағы бір зерттеушілер бақылау локусы 
жағдайға қарай түрліше болып келеді деп есептейді (Phares, 1976). Академиялық жетістік пен 
сәтсіздіктерді аз бақылаймыз деп ойлайтын, сондай-ақ, белгілі бір сабақ кезінде мұғалімдер 
мен достары көмектескендіктен және контентті жақсы көргендіктен бақылауға көбірек 
мүмкіндігіміз болады деп есептейтін оқушылар да кездесіп қалады.

Күтілетін нәтижелер жетістік әрекеттеріне әсер етеді. Оқушылар мұғалім өздерін жақсы 
көрмейтін болғандықтан, қанша тырысса да жақсы баға ала алмаймыз деп ойлаған жағдайда 
және қажетті деңгейде атқарылған әрекеттің оң нәтижесі болмайды (күтілетін жағымсыз 
нәтиже) деп сенсе, тапсырманы орындаудан бас тартуы мүмкін. Алайда күтілетін оң нәтиже 
жоғары мотивацияның болатынына кепілдік бермейді (Bandura, 1982b, 1997). Оқушылар бас 
алмай оқу арқылы жақсы баға аламыз деп ойлауы мүмкін, бірақ, олар өздерінің талпыныс 
жасай алатынына күмәнданған жағдайда (төмен өздік тиімділік), сабақты беріліп оқи алмайды.      
Мұндай жағдайларға қарамастан, өздік тиімділік пен күтілетін нәтижелер негізінен бір-бірімен 
байланысты болады (Bandura, 1986, 1997). Жақсы оқи аламыз деп сенетін оқушылар (жоғары 
өзіндік тиімділік) өздері жақсы нәтиже көрсеткеннен (күтілетін оң нәтиже) кейін мұғалімдердің 
тарапынан оң реакция болғанын қалайды. Ал нәтижелер, өз кезегінде, әр адам жетістікке 
жетуге қабілетті болғандықтан, өзіндік тиімділікті бекітеді (Schunk & Pajares, 2005, 2009).

Әрекетті талдаудың аңғал тәсілі

Атрибуция теориясының шығуы негізінен, осы теорияны әрекетті талдаудың аңғал тәсілі 
деп атаған Хайдерге тиесілі (1958). Аңғал деген атау қарапайым адамның әдетте әрекеттердің 
объективті себептерін біле бермейтінімен байланысты. Хайдердің теориясы бұл адамдар нені 
өмірі үшін маңызды оқиға деп қабылдайтынын зерттейді. Хайдер адамдар себептерді ішкі және 
сыртқы факторлардан болады деп санайды және оларға өз күшінің тиімділігі және сыртқы орта 
күшінің тиімділігі деген ат қойды. 

Нәтиже = өз күші + қоршаған орта күші

Мақсаттар мен болжамдар

Мақсат пен мақсат жетістігін өздік бағалауды өте күшті мотивациялық фактор деуге болады. 
Адамдар мақсатқа ұмтылған сайын өз жетістіктерін байқайды және мотивациясын арттырып 
отырады. Мақсат қою күтілетін нәтижелер мен өзіндік тиімділікпен тығыз байланыста болады. 
Адамдар өздерінің мақсаттарына жетуге көмектеседі деген жолдарды таңдап алады. Мақсат 
әрекетке әсер етуі үшін мақсатты іске асыруға қажетті әрекеттерге деген өздік тиімділік болуы 
қажет.

Әлеуметтік салыстыру

Әлеуметтік салыстыру деп өзін басқалармен салыстыруды айтамыз. Фестингер «мақсатқа 
қол жеткізу мүмкін емес болған жағдайда, адамдар қабілеттері мен пікірлерін басқалармен 
салыстыра отырып бағалайды» деп есептейді. Ол сондай-ақ, өздеріне ұқсайтын қабілеттермен 
немесе бағалануы қажет қасиеттермен салыстырған жағдайда дұрыс өздік бағалауға қол 
жеткізуге болатынын да атап көрсетеді. Зерттеулер үлгілерге неғұрлым көбірек сай келген 
сайын, зерттеушілердің мұндай әрекеттерінің әлеуметтік тұрғыдан дұрыс болу және белгілі бір 
нәтижеге қол жеткізу ықтималдығы да соғұрлым жоғары болмақ (Schunk, 1987). Мұғалімдер 
әлеуметтік салыстыру тәсілін берілген тапсырмаларды орындау кезінде балалардың әрекеттері 
мен талпыныстарын арттыру үшін қолдана алады.

Бұған Шунк мынадай мысал келтіреді. Мұндағы оқушы аттарын өзіміз өзгертіп алдық. 
Екінші сынып мұғалімі шағын оқу тобымен жұмыс істеу кезінде оларды ұдайы мақтап отырады. 
Нәтижесінде, ол оқушылардың қалаған әрекетті орындауына қол жеткізіп, олардың өзіне деген 
сенімін арттырады. Ол оқушыларға былай дей алады:

– «Маған Айдананың еш қозғалмастан, басқаларымыздың оқып бітуімізді күтіп отырғаны 
ұнайды».

– «Маған Камшаттың сөзді біз ести алатындай нақты оқуы ұнайды».
 Оқушылардың жетістігіне куә болу басқаларда біз де жетістікке жете аламыз деген сенім 

қалыптастырады. Мұғалім оқушыны тақтаға шақырып, белгілі бір сөздерді қысқартып жазуға 
тапсырма береді. Топтағы балалардың білім деңгейі ұқсас болғандықтан, тақтаға шыққан 
баланың жетістігі басқалардың да өзіндік тиімділігін арттырады. Жүзу жаттықтырушысы 
жаттығулар мен жарыстарды жоспарлаған кезде балаларды олардың таланты мен дағдысына 
қарай топтастырады. Белгілі бір қозғалыс немесе жылдамдық тәсілін арттыруға қатысты 
жаттығулар кезінде жаттықтырушы бір топтағы дағдылары ұқсас балаларға да әлеуметтік 
салыстыру тәсілін қолдана алады. Ол былай деуі мүмкін:

– «Дастан алдыға жүзу кезінде сәл ғана бүкірейгенімен, суды көп шалпылдатпай, екі 
аяғын бірдей қозғалтуға тырысуда. Бұл қозғалыс оған қаншалықты импульс беріп отырғанын 
қараңдар. Жарайсың, Дастан!».

– «Нұрлан екі қолын серпи, ескек сияқты қозғалтып келеді. Ал бұл оның алдыға жылжуына 
көмектесіп жатыр. Жарайсың!»

Алайда мұғалімдер мен жаттықтырушылар әлеуметтік салыстыруларды байқап қолданғаны 
жөн. Үлгі оқушылар қалай да жетістікке жетуі тиіс және маңызды атрибуттар барлық 
оқушыларда ұқсас болуы қажет. Үлгілер ұқсас болмаған жағдайда немесе олар сәтсіздікке 
тап болса, әлеуметтік салыстырулар басқаларына кері әсер етуі мүмкін. Мектеп жасына 
дейінгі балалардың салыстырулары ашық күйде болады (мысалы, мақтаулар саны). Басқа 
әлеуметтік салыстыруға баланың басқаларға қаншалықты ұқсайтыны немесе ұқсамайтыны 
мен басқалардан (мысалы, Джаред) артық болу үшін өзіндік бағалауға сүйенбей, олармен 
бәсекелесуді жатқызуға болады. Балалардың жасы өскен сайын әлеуметтік салыстырулар 
тапсырманы қалай орындау керек деген алаңдауға ұласады (Ruble, 1983). Бірінші сынып 
оқушылары дұрыс жауапқа қол жеткізу үшін өздерін басқалармен салыстырады. Жас балаларға 
салыстырмалы ақпарат беру мотивацияны тәжірибе көзқарасы тұрғысынан арттырады. 
Ересек адамдардың балалардың мүмкіндігін тікелей бағалауы (мысалы, «Сен бұдан да жақсы 

нәтиже көрсете аласың») салыстырмалы ақпаратқа қарағанда, балалардың өзіне деген сенімін 
көбірек арттырады.


